
			Bilbao - Santander

		

		
			I

			Ata cinco minutos despois de espertar, non viu o cadáver da moza.

			Porque ao principio, cando abriu os ollos, pareceulle que seguía a soñar. No seu soño, vírase reflectido nun espello grande, no medio dun cuarto enorme e antigo, decorado con solemnidade e cun certo aire lúgubre. El achegábase ao espello, tocaba o cristal e, ao apoiar a man sobre o seu reflexo, este retirábaa axiña, coma se tivese consciencia propia.

			Foi entón cando espertou de súpeto, cunha dor de cabeza terrible. Mirou cara a un lado. O seu rostro devolvíalle a mirada desde o cristal da xaneliña. Co corazón palpitándolle con forza no peito e a pel húmida pola suor, tardou varios segundos en se recompoñer para tentar saber onde estaba.

			O troupeleo continuo non lle axudaba precisamente a situarse, xa que facía que a realidade na que acababa de espertar lle parecese unha prolongación do soño.

			Mirou derredor. Estaba nun cuarto pequeno, sentado sobre unha cama ampla, contemplando o seu propio reflexo nun cristal que apenas deixaba ver o que había do outro lado. O cuarto era moi elegante, coas paredes revestidas de madeira e unha moqueta vermella a xogo coas cortinas de veludo que enmarcaban a pequena xanela. Ergueuse un chisco mareado e achegouse a ela. A paisaxe, castigada pola choiva e esvaecida por unha brétema espesa, pasáballe por diante dos ollos a toda velocidade.

			Atopábase nun tren. Pero como chegara alí? Sorprendeuse facéndose a pregunta. Non se acordaba de entrar no compartimento, pero tampouco de chegar a ningunha estación e subir nun tren. Pasou a man esquerda pola cara, tentando despexarse. Ao facelo, reparou en que a levaba envolta nun pano da man branco a xeito de venda, tinguido de vermello. Afrouxouno e viu a carne aberta, aínda a sangrar. O corte parecía profundo e fixérao había pouco. Segundos talvez. Faríao el mesmo ou sería un accidente?

			E foi daquela, ao intentar atopar a resposta, cando descubriu con angustia que non lembraba absolutamente nada.

			Pero iso non era posible. Algo tería que recordar. Algunha imaxe, talvez do traxecto ata a estación... ou unha conversa. Con alguén tería que falar daquela viaxe en tren. Poida que llo comentase a...

			«A quen?». Á mente non lle acudía o rostro de ningún amigo, de ningún familiar. Pero aquilo non podía ser. A alguén tiña que coñecer en...

			Sentou na cama. Aquilo era absurdo. Como podía non lembrar o nome da cidade onde vivía? Desde logo, antes de subir ao tren debeu de beber un montón para se esquecer de algo así. Claro que tampouco podía recordar se a bebida lle causaba adoito ese efecto. Como tampouco recordaba se el acostumaba beber.

			Sorriu nervioso, confiando en que a cabeza lle iría recordando cousas conforme se fose despexando. O soño debeu de ser ben profundo.

			Quizais na súa equipaxe houbese algo que lle dese algunha pista sobre o que facía alí. Desde logo, non lembraba ningunha maleta, pero se aquel era o seu compartimento, levaría algún tipo de equipaxe. Abriu o armario que había onda a porta, pero estaba baleiro. Mirou debaixo da cama e detrás das cortinas. Non había nada.

			Apalpou os petos, pero o único que atopou neles foi unha caixiña metálica de caramelos, que ocultaba unha moeda prateada protexida por unha cama de escuma recortada a propósito para ela. Estaba moi desgastada, aínda que nunha das súas caras conseguiu ler unha data: 1747. Sostívoa entre os dedos un instante e despois devolveuna á caixa, que volveu gardar no peto. Non levaba máis nada enriba, nin billete de tren nin carteira.

			Foi daquela, ao pensar na súa carteira e no seu carné de identidade, cando o abraiou a revelación máis horrible de todas.

			Non lembraba o seu nome.

			Pero iso era imposible. Cidade, amigos, familiares... Esquecer todo iso podía ser comprensible ata certo punto, pero,  esquecer a súa propia identidade?

			Reparou daquela nunha porta que había en fronte da cama. Da mesma cor da parede, pasáraa por alto. Abriuna e entrou no cuarto de baño do compartimento.

			Mirouse no espello, e un calafrío percorreulle o lombo cando foi consciente de que non recoñecía a súa propia cara.

			Achegouse un pouco para ver o seu rostro con claridade. O primeiro que lle chamou a atención foron as súas olleiras, coma se pasase varias noites sen durmir. Unha barba de poucos días que disimulaba sen éxito a palidez do seu rostro.

			Ao xirar o pescozo pareceulle albiscar unha pequena marca no peito, unha liña dunha cor máis clara ca a da súa pel que lle nacía a apenas cinco centímetros do pescozo. Desabotoou a camisa e comprobou que a cicatriz continuaba en liña recta cara a abaixo, dividíndolle o peito pola metade.

			Mediría uns vinte centímetros, e a cor clara e o tacto suave revelaban que non era nada recente. Unha vella operación da que, xaora, non se acordaba.

			Abotoou de novo a camisa e abriu a billa do lavabo. O son da auga a correr tranquilizouno. Con calma, remangouse. Ao facelo, descubriu unha tatuaxe na cara interior do antebrazo esquerdo. Un anxo brandía unha espada mentres miraba cara ao chan. O debuxo parecía estar pola metade. Remangou o outro brazo e descubriu a outra parte. Xuntando os dous antebrazos, coas palmas das mans cara a arriba, a tatuaxe apareceu completa. O anxo pisáballe a cabeza a un home con barba ao que lle saían do lombo unhas ás de morcego. O home estaba encadeado, e o anxo, coa man libre, agarraba con forza a cadea.

			Pasou a man dereita pola imaxe do antebrazo esquerdo. A pel de ambos os brazos sobre a que se gravara era estrañamente suave e dura ao mesmo tempo, con algunhas dobras que producían a curiosa sensación de estar vendo un debuxo en relevo. A auga do lavabo seguía a correr. Mollou a cara varias veces, ata se convencer de que estaba esperto, de que ningunha parte do seu ser quedara esquecida no mundo dos soños. Aquela incómoda sensación de se sentir un estraño no seu propio corpo estaba a durar demasiado. Foi ao estirar o brazo para coller unha toalla coa que secarse cando reparou na cortina de ducha que había á súa esquerda.

			E antes de ser consciente diso, a súa cabeza preguntouse como puidera pasar tanto tempo no cuarto de baño sen ver o cadáver. 

			Retrocedeu ata a parede, preso do pánico. A moza non debía de ter máis de trinta anos, e non cabía ningunha dúbida de que fora preciosa. O seu corpo ríxido descansaba no prato da ducha nunha postura grotesca. Os seus ollos azuis eran profundos e hipnóticos mesmo estando apagados, e contrastaban co ton gris da pel, que palidecía con cada segundo que o sangue non lle corría polas veas. O mesmo sangue que fuxira por unha ferida de bala no peito.

			Onda os seus pés, creu ver algo brillante. Agachouse para collelo. Era a pistola coa que seguramente fora asasinada. Cando comprendeu a gravidade da escena que tiña diante, soltou a arma, asustado, e saíu aos tropezóns do compartimento.

			Fíxoo con tanta rapidez que chocou contra a gran ventá do corredor, castigada polas continuas arremetidas da choiva. A porta, marcada co número dez, cerrouse detrás del.

			Correu ata o espazo que separaba os dous vagóns. Alí, o troupeleo do tren era máis forte, e o vento conxelado filtrábase polas regañas. Aproveitou para coller aire e intentar despexarse. Que debía facer? Tiña que dar a voz de alarma, avisar alguén do que atopara.

			—Viches unha pantasma?

			Virouse sobresaltado. En fronte del había unha nena pequena, co pelo longo e avermellado, o seu rostro abrancazado estaba cheo de innumerables pencas e tiña uns ollos enormes da cor do mel que o atravesaban. Levaba unha pequena mochila verde ao lombo.

			—Por que?

			—Cando os meus pais ven na tele pelis de pantasmas, esa é a cara que poñen. Pero eles asústanse con calquera cousa.

			—Escoita, sabes onde está o revisor?

			—Aquí non hai revisor. Hai xefe de expedición. Chámase Castro, e é como o xefe de todo o que pasa no tren.

			—Vale... e podes dicirme onde está?

			—Non o vexo desde hai un anaco. Pregunta no vagón da cafetaría. Está por aí —dixo sinalando unha dirección.

			El intentou esbozar un sorriso.

			—Grazas —e avanzou na dirección sinalada.

			—Chámome Alba. E ti como te chamas?

			El volveuse antes de entrar no seguinte vagón. Mirou á nena aos ollos e, durante unha fracción de segundo, tivo a estraña sensación de que xa a coñecía.

			—Creríasme se che dixese que non me acordo?

			No canto de sorprenderse, a nena pareceu relaxarse, coma se aquela pregunta a fixese sentirse máis cómoda.

			—Claro. A meu avó tamén lle pasa. Eu repítollo seguido para que non o esqueza. Cando te acordes, dimo, así tamén cho poderei repetir a ti.

			—Trato feito.

			Ela sorriulle, satisfeita polo acordo. Cando a viu sorrir, el sentiu como o seu corazón se tranquilizaba e como o aire frío o era un pouco menos.

			Cruzou o seguinte vagón coa idea de atopar o xefe de expedición, Castro. A el ou a calquera persoa que traballase no tren para informalo do que atopara.

			Detívose nada máis entrar no vagón bar, elegante e acolledor. Vestido con madeira escura e tons avermellados nas cortinas e nos asentos, parecía un club social do Londres de finais do século xix. Na barra, algunhas persoas esperaban a ser atendidas, mentres outras conversaban distraidamente coa vista fixa na tormenta que batía con forza nos vagóns do tren.

			Achegouse á barra, onde o camareiro atendía un pasaxeiro. Pensando as palabras coas que ía explicar o descubrimento do cadáver, reflexionou tamén sobre as consecuencias das mesmas. Axiña lle acudiron á mente as primeiras preguntas que lle farían: «Que facía vostede no compartimento?» «Coñecía a moza?»

			Xaora que non a coñecía. De feito, nese mesmo momento non se coñecía nin a si mesmo, pero se espertara no seu compartimento era máis ca probable que viaxase canda ela ou que, polo menos, soubese a súa identidade. Podería ser a súa irmá, ou mesmo a súa muller. Que pasaría se el negaba coñecela e despois se descubría algo parecido?

			O seu achado era máis ca sospeitoso, por no falar do feito de que non tiña billete e de que nin sequera lembraba o seu propio nome.

			Xa que logo, a cuestión estaba máis que clara. A moza fora asasinada e el sería considerado o principal sospeitoso.

			E daquela veulle á mente a pregunta máis horrible de todas.

			Como podía estar seguro de que non o era en realidade? Como podía saber que el non era o asasino?

			Non se acordaba de subir ao tren, así que tampouco podería recordar se el matara a moza. Axiña desbotou esta idea da cabeza. El non era un asasino. Ou si?

			Cada segundo que pasaba xeraba unha nova pregunta sen resposta. Entre tanta confusión, só había algo do que podía estar seguro: se falaba do crime con alguén, dun xeito ou doutro, acabaría no cárcere.

			—Que poñemos?

			A pregunta devolveuno ao mundo real. O camareiro mirábao sorrinte desde o outro lado da barra, mentres recollía o vaso baleiro dun cliente que acababa de deixar un tallo libre. Tiña o pelo louro cortado case ao cero, e unha pequena cicatriz debaixo do ollo dereito que lle daba un aire sinistro malia os seus trazos suaves.

			—Unha cervexa? —atreveuse a aventurar o empregado, vendo que o cliente non se decidía.

			—Non sei... non creo... paréceme que deixei a carteira

			—Neste tren non lle fai falta.

			—Como di?

			O camareiro esbozou un leve sorriso, coma se o que estaba a piques de dicir fose unha obviedade.

			—Está todo incluído, cabaleiro. Cervexa?

			Asentiu coa cabeza e o camareiro dispúxose a servirlla. El mirouno sen comprender e sentou no tallo. Agradeceu o grolo frío da cervexa e permitiuse relaxarse durante uns segundos. Necesitaba algo de tempo para pensar, para ordenar as preguntas na cabeza. Pero estas amontoábanse de tal maneira que o atordaban.

			—Todo incluído... Co que custa o billete, deberían deixarnos conducir a condenada máquina.

			Virouse cara ao home que lle falaba. O seu pelo branco e a barba descoidada dicían que tería algo máis de sesenta anos. Pero a pel curtida e os ollos pequenos e afundidos engadíanlle outros dez. Bebía unha copa a sorbiños.

			—É certo que non me podo queixar. A metade dos que viaxan neste tren son xornalistas e a outra metade son amigos dos donos. Os únicos pasaxeiros de verdade debemos de ser catro gatos, non si, Alberto?

			—Coido que ten razón —contestou o camareiro, sen miralo.

			—Tal e como están as cousas hoxe —dixo sinalando a xaneliña coa cabeza—, atopar unha praza xa é todo un milagre. Así e todo, pagar vinte mil pesetas por un billete de tren é de tolos. Por moitos luxos que teña este cacharro. E iso é só desta vez, que a viaxe dura un día. Non che quero nin contar cando fagan o percorrido completo e a xente pase aquí dentro unha semana. Oín que os billetes daquela han custar unhas trescentas mil —deulle un grolo á súa bebida—. Ese Docampo éche un cabrón moi listo.

			—Docampo?

			—O dono da liña. Levaba cinco anos dándolles a roncha a todos os políticos do país para que lle desen as licenzas a fin de construír as vías. Aínda que poida que Hortensia lle estrague os plans.

			—Quen é Hortensia?

			O home mirou cara aos cristais, asediados pola choiva e o vento.

			—A ti que che parece? O furacán, home. Desde onte que chegou do Atlántico non se fala doutra cousa. Colleu a costa do Cantábrico e non vai parar ata que a esnaquice. A ela e a nós.

			—Non é máis ca unha pouca auga.

			O home sorriu e estirou o brazo para coller un xornal pousado sobre a barra. Deixouno fronte a eles. Na portada, víase unha fotografía dun paseo nunha cidade costeira. Varias persoas intentaban camiñar desafiando o vento, que lles viraba os paraugas mentres as ondas rompían contra os muros da praia e salpicaban a calzada.

			A vista foille inconscientemente á data escrita debaixo do nome do xornal. Xoves, 4 de outubro de 1984.

			—Polo que parece, xa non é un furacán, só un ciclón 
—apuntou o camareiro.

			—Un di que «unha pouca auga» e o outro, «só un ciclón». Viches ti algunha chuvieira á que lle desen nome propio? Cando o fan, é que estas cousas son gordas de verdade —o home deixou escapar un riso entrecortado e negou coa cabeza—. «Unha pouca auga»... A ver se cando cheguemos a Viveiro me dis o mesmo. Na miña vida vin ondas máis grandes, e iso co tempo en calma. Esta noite non o quero nin imaxinar. Se non tivese que estar en Ferrol pola noite, xa había estar eu aquí metido —o home deulle un novo trago á súa copa e estendeulle a man, presentándose—. Fernando Salgado.

			El estreitoulla nun último e desesperado esforzo por lembrar o seu propio nome. Estaba decidido a inventar un cando Fernando atallou o problema.

			—Non mo diga... Miguel, non si?

			—Por que o di?

			—A tatuaxe do seu brazo... O arcanxo San Miguel pisándolle a cabeza ao demo.

			Baixou a vista e observou a tatuaxe asomando pola camisa aínda remangada. A Miguel pareceulle tan bo nome coma 
outro calquera e asentiu lixeiramente coa cabeza. Fernando sorriu cun leve xesto de orgullo.

			—Antes dixo vostede algo de Viveiro, o tren pasa por alí?

			—Subiu sen saber o itinerario? Si que che andamos ben hoxe... —dirixiuse ao camareiro—. Alberto, tes un deses papeis da viaxe por algures?

			O camareiro asentiu e inclinouse debaixo do mostrador, de onde sacou un folleto que estendeu sobre da barra.

			O tren no que viaxaba chamábase Tren do Norte, e unía as cidades de Bilbao e Ferrol.

			—Hai moito que saímos? —preguntou Miguel.

			Fernando arqueou as cellas e el sentiuse na obriga de se xustificar.

			—Coido que adormecín.

			—Saímos hai menos dunha hora. Nuns tres cuartos poñerémonos en Santander —contestou Alberto.

			Polo que Miguel podía ler no folleto, o Tren do Norte era unha experiencia pioneira en España. Reconstruíran uns vellos vagóns dos anos vinte e adaptáranos a un trazado de vía estreita co fin de convertelo na meirande atracción turística do norte do país.

			—O Orient Express e o Transiberiano... —continuou Fernando, coa mirada perdida—. Eses si que son trens feitos para aguantar o que sexa. Claro que eu collíaos na época na que nin había comodidades nin nada. Chegar a Rusia era toda unha odisea, e atravesala, nin che conto. Pero aos da División tampouco nos mandaran alí de turismo, iso xa cho digo eu.

			Miguel intentou non soar demasiado descortés.

			—Se me perdoan..., creo que seguirei dando un paseo polo tren. Teño as pernas medio durmidas.

			—Habémonos ver por aquí —despediuse Fernando.

			E seguiu recordando co camareiro os tempos de antes.

			Miguel ergueuse do asento e botou a andar. Cando o fixo, descubriu que xa tomara unha decisión sobre o que facer, case sen se decatar.

			Corenta e cinco minutos. Ese era o tempo que tiña que aguantar no tren sen chamar a atención. Despois baixaría e sen que ninguén o vise botaría a correr, lonxe do tren, do cadáver e das sospeitas. Pero, que pasaría logo? Que sucedería coa moza? En realidade, non era problema seu.

			«Corenta e cinco minutos...», pensou. «Non parece moi difícil». 

			II

			—Foron cinco longos anos —anunciou Docampo sen soltar a copa de champaña—. Neste tempo tiven ganas de suicidarme máis dunha vez... —escoitáronse algunhas risas entre o seu auditorio—, pero entón pensaba: «Para que me vou matar eu, podendo matar o meu socio?»

			As risas aumentaron de intensidade, e as miradas craváronse en Víctor Méndez, que estaba recostado nunha cómoda butaca, saboreando un cigarro mentres os seus beizos debuxaban un sorriso.

			Bouzas observábao todo atentamente desde unha esquina do vagón Oriente, un salón amplo sobre rodas que dispoñía das mesmas comodidades que o máis prestixioso club social: minibar, biblioteca, hemeroteca, cómodas cadeiras de brazos e mesmo unha pantalla de proxeccións sobre a que nese momento se proxectaba un gráfico do trazado do tren. Todo en apenas trinta metros cadrados.

			Ismael Docampo levaba máis de quince minutos sen parar de falar. A súa audiencia, composta por empresarios, políticos e xornalistas, asistía encantada ao discurso de inauguración da nova liña.

			—Por sorte, non pasou ningunha das dúas cousas —continuou Docampo—. E iso que Víctor e mais eu tivemos máis dunha discusión sobre o proxecto. O trazado, as paradas, o prezo dos billetes...

			—Que lle importa iso a esta xente, Ismael! —apuntou Víctor—. Case que todos aquí viñeron de moca.

			O vagón estoupou nunha sonora gargallada.

			—O meu socio ten máis razón ca un santo. Pero os dous estamos encantados de convidarvos a esta viaxe, porque todos contribuístes a que se faga realidade. Cando empezamos a remodelar estes vagóns, moita xente díxonos que era unha tolería, que só había un Orient Express e que non tiña sentido copialo en España. Dixémoslles a todos que tiñan razón.

			Docampo fixo unha pausa dramática mentres lle daba un sorbo á súa copa de champaña. A Bouzas chamoulle a atención o ben que dominaba aquel home ese tipo de actuacións e o moito que gozaba con elas. Tamén se decatou de que Docampo aproveitaba cada pausa no seu discurso para botar unha ollada cara a algunha das dúas portas do vagón, coma se agardase a chegada de alguén.

			—Tiñan razón, porque Víctor e mais eu propuxémonos non copiar o Orient Express, senón melloralo. E conseguímolo. O Tren do Norte é desde hoxe a ruta turística máis luxosa e confortable do mundo. Quince vagóns con capacidade para cincuenta pasaxeiros. Suites de dez metros cadrados con cuarto de baño incorporado. Un vagón cociña onde traballan algúns dos cociñeiros máis afamados do país e dous vagóns restaurante con capacidade para todos os pasaxeiros. Un vagón cafetaría con sala de lectura, outros dous para salóns e casino, ademais dos vagóns destinados ao persoal de a bordo e aos servizos do tren.

			—Señor Méndez, cando o seu socio acabe de falar, non lle vai deixar a  vostede nada que contar —apuntou un home de enormes dimensións, de traxe e o pelo con fixador.

			Víctor Méndez deulle unha chupada ao seu habano antes de contestar.

			—Canto máis fale el, máis tranquilo podo fumar eu.

			Unha xornalista de mediana idade e lentes de montura escura ergueu a man e preguntou sen esperar o permiso de ninguén. Bouzas coñecíaa de oídas. Chamábase Verónica Robledo, e non amosara moita confianza no proxecto do Tren do Norte desde que se fixera público.

			—Non cre que esta viaxe inaugural foi un chisco precipitada? Non sei se todos aquí miraron pola xaneliña na última hora, pero o furacán Hortensia está a pasar xusto por encima de nós.

			Docampo, malia que lixeiramente incómodo, forzou un sorriso, coma o alumno que ve no exame a pregunta que sabía que caería pero que non estudou.

			—En primeiro lugar, debo puntualizar que o Hortensia xa non é un furacán. Apenas chega á categoría de ciclón, así que o máximo que imos atopar é unha pouca de auga e algo de vento. En ningún caso vai ser un problema.

			Sorriulles aos presentes, intentando transmitir confianza. A xornalista insistiu.

			—Pero non hai ningún outro medio de transporte que estea circulando a estas horas polo norte de España. Todo está cerrado: aeroportos, estacións, estradas...

			—Un punto máis ao noso favor, Robledo. Se somos o único medio de transporte capaz de atravesar o Hortensia, significa que somos o máis seguro —respondeu Docampo, desviando a mirada da muller, como dando por rematada a cuestión do clima.

			—Nese caso, por que a viaxe inaugural dura só un día? 
—preguntou outro xornalista, sinalando o mapa do traxecto que había proxectado na pantalla—. Cando a liña estea funcionando a pleno ritmo, a viaxe durará unha semana, e as cidades de parada vanse duplicar.

			Docampo ergueuse e achegouse á pantalla.

			—Quero empezar aclarando que a liña xa está funcionando a pleno ritmo. Pero é certo que nesta primeira viaxe só imos facer escala en Santander, Oviedo e Ferrol, o noso destino final. O obxectivo do Tren do Norte é dar a coñecer os recunchos máis espectaculares da Cordilleira Cantábrica. A nosa viaxe inaugural íase estender durante unha semana, pero o temporal obrigou a que moitas das actividades que tiñamos programadas fóra do tren tivesen que suspenderse. Por outro lado, hai moitas estacións onde hoxe reduciron o persoal, e por iso non podemos facer máis escalas. Poderiamos atrasar a data da viaxe e agardar unhas circunstancias máis... cómodas. Pero non queriamos que nada adiase o nacemento da liña. Esta primeira viaxe será breve, pero considérena un entrante do que está a piques de chegar.

			—Seguro que os vagóns aguantarán o temporal? Polo que parece, teñen todos uns cantos anos —preguntou Robledo, espertando algunhas tímidas risas entre os seus compañeiros.

			Bouzas fixouse en que Docampo estiraba lixeiramente o pescozo, mantendo á vez o sorriso. Estaba claro que lle empezaba a cansar a insistencia da muller. Víctor debeuno de ver tamén, porque se ergueu axiña para contestar.

			—Estes vagóns foron construídos nos anos vinte, e hai máis de medio século que deixaron de prestar servizo e empezaron a acumular po. Son obras de arte, igual que o resto da nosa viaxe. Por iso quixemos contar con eles en lugar de construílos de cero. E asegúrolles que o fixemos cumprindo todas as normativas de seguridade.

			—Déixeme que lle volva formular a pregunta —insistiu Robledo—. Están convencidos de que hoxe chegaremos ao final do traxecto?

			Docampo deu un paso á fronte.

			—Non hai nada que poida co Tren do Norte. Queden con estas palabras.

			«O mesmo dixeron do Titanic», pensou Bouzas.

			—Grazas por viren... e gocen da viaxe.

			Os presentes puxéronse todos a aplaudir, asemade que os últimos flashes das cámaras se confundían cos lóstregos do 
exterior.

			Docampo estreitou unhas cantas mans mentres se achegaba a Bouzas. Antes de chegar onda el, Robledo estendeulle a súa. Docampo estreitoulla co mesmo sorriso que levaba varios minutos conxelado no seu rostro.

			—Robledo, se chego a saber que me ías chantar os dentes, déixote en terra.

			—Espero que non se molestase, señor Docampo —comentou a xornalista. Bouzas non puido adiviñar ata que punto eran sinceras as súas palabras—. Só quero que todo o mundo teña claro que este tren é seguro.

			—O máis seguro que se construíu neste país —rematou el.

			Docampo ía dar a volta para falar con Bouzas, pero a muller retívoo cunha nova pregunta.

			—É certo que a viaxe non se pospuxo por un acordo cos bancos que financian a liña?

			Docampo pareceu quedar sen resposta durante un segundo, pero axiña se recompuxo.

			—De que estás a falar?

			Robledo baixou a voz, seguramente máis para protexer unha posible exclusiva que por non incomodar o seu interlocutor en público.

			—Disque hoxe era o derradeiro día do prazo que os bancos lles fixaran para poñeren o tren en marcha. De o tren saír mañá, vostede e mais o seu socio teríanlles que pagar unha penalización millonaria por incumpriren o acordo. Por iso non moveron a data da viaxe inaugural, malia o furacán. Non sei se lle gustaría facer algunha declaración ao respecto.

			Docampo deulle unhas palmadas nas costas á xornalista.

			—Faime un favor, Robledo. Esquécete das preguntas aínda que só sexa por un anaco e goza do tren. Imos pasar todo o día aquí metidos, xa teremos tempo de falar con calma.

			Bouzas tiña claro que a muller non ía conseguir máis información polo momento, e ela pareceu entendelo tamén: asentiu coa cabeza e deu a volta. Docampo virouse finalmente cara a el.

			—Viches a Alicia?

			—Non desde que saímos.

			—Encóntraa, queres? Temos traballo pendente.

			Cinco anos atrás, Bouzas diríalle que el non era o seu mozo dos recados. Pero cinco anos atrás el aínda conservaba a súa placa e a súa dignidade. Agora, sen ningunha desas dúas cousas, tiña que darlle grazas a Deus de que Docampo o contratase no Tren do Norte, así que se limitou a asentir cun aceno e a camiñar cara á saída.

			Mentres cruzaba o vagón e miraba de esguello as xaneliñas, a súa cabeza repetía a frase que lle oíra a Docampo había un minuto. «Non hai nada que poida co Tren do Norte». Bouzas esperaba que o seu xefe tivese razón. As tormentas poñíano nervioso des que o seu irmán máis vello perdera a vida ao caer ao mar desde o seu barco pesqueiro no medio dunha tempestade, a poucos quilómetros da costa de Cee. Aquilo ocorrera cando Bouzas tiña sete anos. Agora, corenta máis tarde, aínda espertaba algunhas noites tras soñar con cadáveres afundíndose entre a ondada, e seguía a tremer cada vez que escoitaba un trono que presaxiaba tormenta.

			Chegou ao seguinte vagón, un salón con varias mesas baixas que se repartían de punta a punta, rodeadas por cadeiras de brazos de coiro. A xente falaba animadamente derredor das mesas, alleos ao temporal, e mesmo algúns gozando del. Certo era que o ruído da choiva e do vento apenas se sentía no interior dos vagóns, moi ben illados, e que o frío do exterior non ousaba nin asomarse co sistema de calefacción funcionando a plena potencia. Pero unha cousa era non sentir a tormenta, e outra moi diferente era gozala. E iso, Bouzas non o entendía.

			Botou unha ollada derredor, esperando ver a Alicia entre os pasaxeiros. De súpeto, unha muller, sentada soa a unha mesa ao seu lado dirixiuse a el.

			—Supoño que non virías tomar unha copa.

			—Sandra... —pareceu sorprendido de vela—. Non, eu só estaba... Non a vin no discurso.

			—Escoiteillo a Ismael demasiadas veces na casa. Ademais, non creo que me botase en falta.

			—Non sei por que o di...

			—Veña, Darío... Todo o que non sexa traballo é prescindible para o meu marido. De feito, nin sequera che mandou que me buscases a min, senón á súa secretaria. Equivócome?

			—Viuna?

			—Non desde que saímos —deu un trago—. Estará relaxándose no seu compartimento, ou nalgún outro. Á fin e ao cabo, esta é unha viaxe de pracer, non si?

			Bouzas debuxou un sorriso. Sandra sabía falar con educada ironía aínda cando levaba unha copa de máis. Sobre todo cando levaba unha copa de máis.

			—De todos os xeitos, eu coidaba que un xefe de seguridade estaba para outro tipo de traballos —recalcou ela.

			—Estou para o que mande o seu marido.

			—Pois coma todos daquela.

			Sandra volveu a vista cara á xaneliña, dando a conversación por terminada. Bouzas continuou o seu camiño. Mentres pasaba entre dúas mesas, chocou cun mozo que avanzaba en sentido contrario. Estaba algo pálido e a fronte parecíalle brillar pola suor. Apenas ergueu os ollos cando atopou con Bouzas.

			—Perdón —borboriñou o mozo.

			—Non se preocupe.

			Os ollos de Bouzas repararon inconscientemente nos brazos do mozo, onde se albiscaban cadansúas tatuaxes de tamaño considerable.

			Aínda que só as viu medio segundo, xuraría que unha delas parecía a dun anxo armado cunha espada. 

			III

			Miguel estirou as mangas da camisa tan pronto como viu que o home lle miraba os antebrazos. Melloc pasar desapercibido ata baixar do tren. Falar con aquel pasaxeiro tanto tempo na barra do vagón bar xa fora unha imprudencia. Se quería que non o relacionasen co asasinato da moza, o primeiro que tiña que facer era volverse invisible.

			De feito, desde que se despedira de Fernando, dedicárase a camuflarse entre o resto de pasaxeiros, a mirar seguido pola xaneliña, dándolles as costas aos demais, a camiñar distraidamente polos vagóns, coma se non tivese présa por saír daquel tren.

			Achegouse a un dos cristais. Malia que aínda era mediodía, as nubes escureceran o ceo ata dar a sensación de que se encontraban á beira da noite. Ao lonxe, distinguiu unhas luces, que ían en aumento, sinal inequívoco de que se achegaban a unha cidade. Sacou o folleto co itinerario que lle dera Fernando. Debían de estar chegando a Santander.

			Non sabía que ía facer cando chegase alí. O único no que podía pensar era en se afastar o máis posible daquel tren. Quizais puidese encontrar un sitio onde se abeirar da choiva. Xa tería tempo dabondo para reflexionar sobre o que ocorrera. Quen sabe, quizais, tras descansar un pouco, os seus recordos mesmo volvesen de golpe.

			De súpeto, comezou a escoitar unha conversa que dous homes mantiñan en voz baixa detrás del. As súas siluetas reflectíanse no cristal, así que podía ver perfectamente como un deles, de aspecto elegante, miraba de esguello derredor e deixaba de falar cando outro pasaxeiro pasaba a carón deles. O outro, vestido con uniforme, falaba nun ton máis tranquilo.

			—Castro, non podes estar falando en serio.

			—Síntoo, señor, pero foi o que nos dixeron pola radio.

			—Santander é a primeira parada da primeira viaxe, non podemos saltala.

			—Parte do tellado da plataforma caeu pola choiva, non hai forma de parar.

			—Tiñamos todo un acto cerrado co alcalde na mesma estación —o home elegante pasou unha man pola cara, nervioso.

			—É totalmente imposible, asegúrollo. Cambiaremos de sentido a trescentos metros. Hai unha vía en desuso que nos volve poñer en dirección oeste dando un rodeo. Nin sequera teremos que desenganchar a máquina. Iremos con tino e seguiremos a viaxe.

			—A xente non se vai conformar con ver o Tren do Norte a trescentos metros. Se non levamos o tren á plataforma, os actos xa non teñen sentido ningún. E agora non podo cancelalos!

			—Señor Docampo, vostede nomeoume xefe de expedición. A seguridade do tren e dos seus pasaxeiros é cousa miña. Non podo permitir que corramos riscos.

			Docampo bufou.

			—Fai o que teñas que facer —deu a volta, pero detívose un instante máis—. Por certo, non verías a miña secretaria.

			—Non, señor.

			—Onde se meteu? Tantos problemas e non aparece por ningures…

			Docampo botou a andar. Castro seguiuno, tras botar unha mirada fugaz cara ao cristal fronte ao que estaba Miguel. Por un segundo, as miradas dos dous homes atopáronse reflectidas. Miguel apartou a vista, temoroso de chamar a atención.

			O tren non se ía deter en Santander, pero polo menos ía minorar a velocidade. Miguel non tiña máis que abrir unha das portas e saltar en marcha do vagón. Axiña acabaría todo. 

			IV

			Bouzas petou á porta do compartimento 3. Non contestou ninguén. Deixou pasar uns segundos ata repetir a chamada.

			—Alicia?

			De novo o silencio.

			Aquilo non lle gustaba. Buscara a secretaria do seu xefe por todos os vagóns, preguntándolles a todos os empregados que atopara no camiño. Ninguén a vira, e aquilo era demasiado estraño. Alicia levaba case seis anos traballando con Docampo, e nunca a vira separarse do lado do xefe máis de quince minutos seguidos, quitando algunha fin de semana ou algún día de vacacións que Docampo tiña a ben concederlle. Ademais, aquela era a primeira viaxe do Tren do Norte, un proxecto no que empregaran todo o seu tempo e os seus cartos durante os últimos anos.

			Non era normal que Alicia se ausentase tanto tempo de maneira inxustificada, e moito menos para relaxarse, como suxerira Sandra. Ninguén a vira no tren desde a saída, e agora ninguén contestaba no seu compartimento.

			Bouzas mirou a un lado e ao outro para asegurarse de que non viña ninguén. Sacou a carteira e colleu unha tarxeta de plástico de cor negra.

			O máis doado sería falar co xefe de expedición, e explicarlle a situación para que lle abrise a porta do compartimento. Pero el negaríase, polo que terían que ir os dous falar con Docampo para que lles dese a súa autorización. E entón perderían un cuarto de hora.

			E por algunha estraña razón, Bouzas sospeitaba que cada minuto era importante. Poida que fosen os anos que pasaran desde que deixara o corpo. Ou se cadra o que lle dicía que algo malo ocorría era esa necesidade de se sentir policía outra vez. Así que, ao mellor, o que estaba a piques de facer era totalmente innecesario. Pero arriscouse.

			Introduciu a tarxeta pola regaña da porta e, tras apalpar con ela a fechadura, escorregouna habilmente ao tempo que tiraba do pomo. A tarxeta empurrou o ferrollo para atrás e a porta abriuse.

			O interior do compartimento non revelaba nada a simple vista. Todo parecía estar en orde: a maleta onda a cama, 
algunhas pezas de roupa colgadas no armario e varios papeis de traballo ben ordenados sobre a mesa. No cuarto de baño, os produtos de hixiene e beleza estaban igualmente ben colocados no lavabo. Sobre a mesa, onda os papeis de traballo, había un cinseiro cos restos dun cigarro.

			Non había nada fóra de lugar, e aínda así, Bouzas non podía quitar da cabeza a sensación de incomodidade. Había algo naquel cuarto que non cadraba, pero que?

			Como adoitaba facer cada vez que o asaltaba unha dúbida dese tipo, sentou na cama, cerrou os ollos, colleu aire e expulsouno devagariño. Despois, volveunos abrir e comezou a mirar de verdade. 

			V

			O tren aproximábase á Ría de Boo, desde onde, en condicións normais, a baía de Santander deixaba albiscar os edificios que asomaban ao porto. Cun chisco de pericia, o viaxeiro máis curioso podería enxergar o perfil da península da Magdalena, que dividía en dúas a costa da cidade e onde o palacio do mesmo nome miraba con orgullo o horizonte, as costas británicas coas que a cidade semellaba irmandarse.

			Pero non aquela mañá.

			Aquela mañá, a cidade pertencíalle ao furacán. Desde o Tren do Norte, Santander era unha cidade sometida polo vento e pola choiva. Os barcos amarrados no porto sufrían para permanecer ligados á terra, e os edificios que os gorecían ao longo do paseo ameazaban con esboroarse, como xa fixeran máis de corenta anos atrás, no incendio que durante dous días arrasara o casco histórico e sementara o pánico entre os seus habitantes.

			Hoxe, de novo, a traxedia ameazaba a cidade.

			«Hoxe abríronse os infernos», pensou Miguel, que esperaba a chegada á estación fronte a unha das portas de saída. O seu corpo enteiro tremía, en parte polo frío que se coaba polo espazo entre os vagóns e en parte pola tensión do que estaba a piques de facer.

			Ía desaparecer dunha escena do crime, así de sinxelo. Aínda que non fose nada máis ca unha simple testemuña, o que estaba a piques de facer era un delito. Pero que lle podía achegar el a unha investigación? Non vira cometer o crime, non lembraba nada da vítima, nin tan sequera de si mesmo. En realidade, alí non lle podía axudar a ninguén a resolver o misterio.

			E se el era o asasino, o mellor que podía facer era saír correndo e non parar. En calquera caso, necesitaba saír daquel tren e ter un pouco de tempo para pensar, para recuperar a calma e a memoria. Se en vinte e catro horas era incapaz de recordar nada, daquela acudiría a un hospital. Se cadra alí podíanlle axudar.

			Miguel viu a través da xaneliña como o número de raís se multiplicaba, polo que supuxo que se estaban acercando á estación. A velocidade do tren íase reducindo paseniño. Aínda que non os podían oír, a trescentos metros, unha pequena multitude de autoridades, xornalistas e curiosos suspiraban abatidos na plataforma, onde un grupo de operarios traballaba debaixo da choiva, recollendo cascallos e acordoando a zona onde o teito se derrubara. Malia o inconveniente, aínda confiaban en que o tren se acercase un pouco máis, dabondo como para fotografalo.

			Miguel secou a suor das mans nos pantalóns e preparouse para facer xirar a manivela que abriría a porta.

			—Vas saltar?

			Miguel virouse, sobresaltado. De novo, Alba atopábase fronte a el, mirándoo cos seus ollos da cor do mel moi abertos. Miguel sorriulle, bastante aliviado cando viu que se trataba dela.

			—Se o vas facer, deberías parar o tren. Pódeste mancar se saltas en marcha.

			—Como ía facer iso?

			—Baixando esa panca de aí —sinalou unha manivela vermella que Miguel tiña á altura dos ollos, sobre un pequeno cartel que dicía «PARADA DE EMERXENCIA»—, o tren para de golpe.

			—Alba, teus pais non teñen medo de que che pase algo andando por aí soa?

			—Están moi ocupados, dálles igual onde estea eu mentres non os moleste.

			—Pero os trens poden ser perigosos.

			—Meu pai fainos. Eu xogo neles desde pequena.

			—Desde pequena, eh? E cantos anos tes ti agora?

			—Nove. Xa sabes como te chamas?

			—Coido que Miguel…

			—Miguel —repetiu ela, pensativa—. Gústame. Por que vas saltar?

			—Teño que... saír do tren. E é importante que ninguén saiba que o vou facer.

			—Por que? Fixeches algo malo?

			Miguel baixou a vista e despois volveuna fixar na nena. Había algo estraño nela, algo que lle transmitía unha mestura de calidez e confianza, coma se non puidese evitar contarlle a verdade.

			—Poida que si. Non... non consigo acordarme.

			—Polo menos, xa lembraches o teu nome. E tamén o meu. Axiña lembrarás todo o demais.

			—Para iso é moi importante que non lle digas a ninguén que me viches. Será o noso segredo, vale, Alba?

			Alba mirouno cos seus ollos profundos, coma se estivese a sopesar a súa decisión. Despois, sorriulle e asentiu coa cabeza.

			—Vale, Miguel. 

			VI

			Bouzas levaba xa varios minutos sentado na cama do compartimento de Alicia, case sen moverse, mirando derredor e analizando o cuarto. En lugar de rexistralo e de poñelo todo coas patas para arriba, desde hai moitos anos tiña a teima de sentar na escena dun crime a observalo todo con calma.

			«Os ollos adoitan mentir», dicíalle sempre o seu xefe. «Por iso, así que o vexan todo, cérraos... e, ao abrilos de novo, pregúntalles se o que viron é correcto».

			Había algo naquel lugar perfectamente ordenado que lle chamaba a atención. Os seus ollos repasárono todo unha vez máis. Os obxectos de aseo no cuarto de baño, perfectamente colocados, a roupa no armario, a maleta aos pés da cama, os documentos de traballo sobre a mesa, o cinseiro...

			Iso era. No cinseiro descansaban os restos dun cigarro, pero o compartimento non ulía a tabaco. En cambio, si que percibiu un lixeiro olor a papel queimado.

			Acercouse á mesa e inclinouse sobre os restos. Non eran dun cigarro. As cinsas eran máis grandes. Separounas con coidado e descubriu un diminuto anaco de papel que o lume respectara. Agarrouno coas puntas dos dedos e aproximouno aos ollos.

			Había algo escrito nel. O número «10». 

			VII

			O tren collía xa a curva cerrada que o ía devolver á súa ruta sen necesidade de cambiar de máquina. Desde unha vía próxima, un home cuberto cun chuvasqueiro parecía facerlle sinais ao maquinista para que continuase avanzando. A vía auxiliar sobre a que circulaban non estaba ben acondicionada, e por iso a manobra debía efectuarse con precaución. Pero axiña estarían de novo en camiño, polo que o tren non tardaría en recuperar a súa velocidade. Tiña que facelo agora.

			Miguel abriu a porta e a choiva golpeouno con forza na cara. O vento atacouno a traizón e obrigouno a dar un paso atrás. Asomou a cabeza e cubriu os ollos coa man a xeito de viseira para confirmar que non había ninguén no exterior que o vise saír. Baixou o primeiro chanzo, preparouse para pisar a terra...

			...e daquela lembrou a pistola.

			Acordouse de que a tivera nas mans nada máis descubrir o cadáver da moza. As súas pegadas estaban agora na arma do crime. E o feito de que el non lembrase a súa identidade non significaba que a policía non puidese atopalo. O pánico e o desconcerto do momento fixéranlle deixar un rastro que podería levalos ata el. Que estúpido!

			Mirou a porta aberta. Se saltaba agora, sería como lanzar unha moeda ao aire. Cun pouco de sorte, ninguén o tería por que relacionar nunca co asasinato, pero...

			—Merda! —cerrou a porta con rabia e botou a correr cara ao compartimento onde espertara.

			Tiña que recuperar aquela pistola custase o que custase.

			Cruzou con paso decidido os distintos vagóns que o separaban do seu obxectivo, coa mirada baixa para intentar pasar inadvertido. Por fortuna para el, case todos os pasaxeiros estaban a mirar polas xaneliñas, observando como ao lonxe, na estación, varios operarios retiraban das vías os cascallos que se desprenderan do teito. Miguel sentía o corazón latexar tan forte, que por un minuto tivo a estraña sensación de que os demais tamén o podían oír.

			Cruzou un vagón. Dous. Tres. Chegou aos compartimentos. A primeira porta estaba marcada co número «20». Cada vagón tiña catro cuartos, así que aínda lle quedaban por percorrer tres ata chegar ao compartimento dez. Aquel maldito tren parecía non ter final.

			Ao pasar, a porta 19 abriuse, e un home de idade avanzada saíu de dentro. Levaba unhas lentes pequenas e redondas que lle daban un aire despistado. Cando reparou en Miguel, este tivo a sensación de que o home cerraba a porta algo máis rápido do normal, ao tempo que gardaba no peto da chaqueta un pequeno aparello electrónico. O home baixou a cabeza e botou a andar, afastándose de Miguel, mentres lle dedicaba unha mirada furtiva. Este virouse para ver o home afastarse.

			Ao velo, sentira unha pequena ondada de calor polo corpo, igual que cando se atopara as dúas veces con Alba. Vería antes aquel home? Pero Miguel non tiña tempo para contestar todas as preguntas que lle viñan á cabeza. Con fugaces miradas polas xaneliñas, podía ver como a velocidade do tren ía aumentando devagariño. Tiña que chegar ao lugar do crime, coller a pistola e saltar do vagón antes de que fose demasiado tarde.

			Abriu a última porta e entrou no corredor onde se encontraba o compartimento dez. Detívose dous segundos diante da entrada, collendo aire. Se ninguén máis entrara dentro, a porta seguiría sen o ferrollo botado, tal e como el a deixara. Puxo a man no picaporte e xirouno.

			Así que entrou, cerrou con suavidade tras de si e botou o ferrollo. No interior, todo parecía seguir igual. Asomouse ao cuarto de baño. O cadáver da moza continuaba alí, na mesma posición na que o encontrara, os seus ollos azuis e ausentes aínda cravados nel.

			Pero a pistola non estaba.

			Aterrado, púxose de xeonllos e comezou a rebuscar polo chan. Recordaba que collera a arma e que a soltara alí mesmo. Caera de novo entre as pernas da moza, non podía estar noutro lugar. Mirou derredor, por se acaso el mesmo a golpeara co pé ao saír sen se decatar. Pero o nada.

			Como era posible? Aparentemente, ninguén máis entrara naquel lugar. E de o facer, seguramente darían a voz de alarma e a xente de seguridade estaría vixiando a escena do crime. O tren deteríase nalgunha estación e a policía xa estaría a bordo. Ou quizais levara el a arma e non se acordaba?

			De súpeto, alguén petou á porta. O corazón de Miguel pegou un chimpo cando escoitou os golpes. Quedou petrificado, intentando non facer ruído nin sequera ao respirar. Pasaron uns segundos e os golpes repetíronse. Unha voz chegou desde o corredor.

			—Alicia?

			Miguel recoñeceu o ton grave. Era a voz do home co que tropezara pouco antes.

			—Alicia, estás aí?

			Miguel mirou o cadáver da moza, e repetiu o nome na súa cabeza, coma se facéndoo puidese recoñecela dalgún xeito. Pero tanto o rostro coma o nome non lle dicían absolutamente nada.

			Imaxinaba que, ao non recibir resposta, o home se afastaría. Miguel acercouse moi amodiño á porta, tentando escoitar os seus pasos mentres marchaba. Pero no seu lugar, o que escoitou foi o son dunha tarxeta que escorregaba pola regaña da fechadura. O home estaba intentando forzala.

			Miguel botouse para atrás, mirando derredor, buscando algún lugar onde agocharse. Pero axiña comprendeu que a idea de ocultarse nun sitio tan pequeno era absurda. Aquel home entraría, vería o cadáver e en menos de dez segundos rexistraría todo o cuarto.

			Virouse e comprendeu que só tiña unha saída. 

			VIII

			Ao outro lado da porta, Bouzas cerrou os ollos, para se concentrar na fechadura. Un minuto despois, conseguía empurrar o ferrollo coa tarxeta. Escoitou un estalo e a porta abriuse.

			O primeiro que sentiu nada máis poñer un pé no interior foi o olor da choiva, que se introducía pola xanela aberta e que lle anubraba a vista mentres un refacho frío o sacudía con violencia. Cubriu a cara co brazo mentres avanzaba cara á xanela para a cerrar.

			Pero cando se dispuña a facelo, tivo o presentimento de que non estaba só naquel compartimento. Virouse e viu, a través da porta aberta do baño, un pé de muller. Entrou no lavabo e descubriu o cadáver da secretaria. Volveuse de novo cara á fiestra e correu a asomarse.

			O tren deixara atrás a estación e recuperaba xa a velocidade habitual. Mirou cara a atrás, cara ao chan, imaxinando que o asasino saltaría de alí. Pero cruzaban unha ponte que se elevaba uns quince metros por riba dunha estrada, así que, de o facer, sería un suicidio. Mirou entón cara a arriba, e tivo tempo de ver como un pé desaparecía cara ao teito do vagón.

			Sen pensalo sequera, Bouzas apoiou un pé na cama para se dar impulso e saíu pola xaneliña. Sacou medio corpo fóra e impulsouse no marco da ventá ata alcanzar unha barra de metal que de seguro lle permitira ao fuxitivo chegar ata o teito. En canto se agarrou á barra, Bouzas lamentouse da súa baixa forma física. Nos case trinta anos que pertencera á policía, non deixara de adestrar nin un só día, pero o traballo máis sedentario como xefe de seguridade de Ismael Docampo permitíralle relaxarse. Os seus pés tentearon algún lugar sobre o que se impulsar e, cando o fixeron, conseguiu rubir ao teito. Tardou un par de segundos en afacer a vista ao manto de auga que o cubría, de xeito que cando viu o fuxitivo, este xa estaba a uns dez metros de distancia, saltando ao seguinte vagón, con bastantes dificultades para se manter en pé. Bouzas, aínda de xeonllos e cunha man apoiada no chan para conservar o equilibrio, usou a outra para desenfundar a arma e apuntarlle ao home.

			—Alto! —berrou.

			Pero o ruído do tren e o ruxir do vento facían imposible que o oíse. Apuntou coa arma aos pés do home, malia que era complicado coa choiva entrándolle nos ollos, e co vento e o troupeleo do tren facéndolle perder o equilibrio. Conseguiu estabilizarse durante un segundo e disparou como advertencia. A bala impactou a uns poucos centímetros do perseguido e este detívose. Permaneceu inmóbil un par de segundos, sorprendido polo disparo, e despois virouse devagar.

			Os dous homes miráronse. Malia o diluvio, Bouzas recoñeceu o mozo das tatuaxes co que cruzara había uns vinte minutos. Este aproveitou o momento de vacilación do detective para dar a volta e continuar a correr.

			Bouzas púxose de pé, e un primeiro refacho estivo a piques de derrubalo. Mantivo o equilibrio e botou a correr, coa cabeza agachada, intentando baixar o seu centro de gravidade para non saír despedido. A ponte que cruzaran xa quedaba atrás, pero coa velocidade que o tren levaba nese momento, unha caída podía resultar mortal. Chegou ao final do vagón e sen pensalo saltou ao seguinte. Cando aterrou, decatouse de que o fuxitivo aumentara a súa vantaxe.

			Por moito que correse, a súa fuxida non podería durar moito. Antes ou despois chegaría ao final do tren, e entón estaría atrapado. Pero precisamente por isto quizais a súa intención era chegar á máquina e secuestrala. Aquel home matara a secretaria do presidente do ferrocarril. Podería ser un feito illado, ou parte dun plan. En calquera caso, Bouzas non podía esperar a descubrilo. Fixou ben os pés para se incorporar, levantou a arma, apuntou... e disparou unha soa vez, apenas un segundo antes de que o tren desaparecese no interior dun túnel.

			Bouzas tirouse ao chan e agachou a cabeza. O teito do pasadizo tiña pouca altura, ata o punto de que mesmo o podía sentir sobre el. Non ousou levantar a vista ata que a escuridade desapareceu e a choiva o volveu cubrir. Entón púxose de pé outra vez e volveu apuntar a arma instintivamente.

			Pero alí xa non había ninguén. Agachouse para acercarse con coidado ao lateral, asegurándose de que o fuxitivo non quedara enganchado ao vagón mentres caía. Non había rastro do home.

			Bouzas enfundou a arma e tomou un momento para se deixar caer sobre o teito e coller folgos. Alí deitado, a mercé da tempestade, co corazón tradeándolle o peito polo esforzo e a adrenalina, preguntouse por que demos deixara a bebida.

Por empezar comigo a viaxe unha noite de decembro.





